
Shri Raghuttamaguru Stotram

શ્રીરઘૂત્તમગુરુસ્તોત્રમ્

ગમ્ભીરાશયગુમ્ભસમ્ભૃતવચઃસન્દર્ભગર્ભોલ્લસત્-
ટીકાભાવવિબોધનાય જગતાં યસ્યાવતારોઽજનિ ।

તત્તાદૃક્ષદુરન્તસન્તતતપઃસન્તાનસન્તોષિત-
શ્રીકાન્તં સુગુણં રઘૂત્તમગુરું વન્દે પરં દેશિકમ્॥ ૧॥

સચ્છાસ્ત્રામલભાવબોધકિરણૈઃ સંવર્ધયન્ મધ્વસત્-
સિદ્ધાન્તાબ્ધિમનન્તશિષ્યકુમુદવ્રાતં વિકાસં નયન્ ।

ઉદ્ભૂતો રઘુવર્યતીર્થજલધેસ્તાપત્રયં ત્રાસયન્
યસ્તં નૌમિ રઘૂત્તમાખ્યશશિનં શ્રીવિષ્ણુપાદાશ્રયમ્॥ ૨॥

ઉદ્યન્માર્તણ્ડસઙ્કાશં દણ્ડમાલાકમણ્ડલૂન્ ।
ધરં કૌપીનસૂત્રં ચ સીતારાઘવમાનસમ્॥ ૩॥
શ્રીનિવાસેન વન્દ્યાઙ્ઘ્રિં   તુલસીદામભૂષણમ્ ।
ધ્યાયેદ્રઘૂત્તમગુરું સર્વસૌખ્યપ્રદં નૃણામ્॥ ૪॥
રઘૂત્તમગુરું નૌમિ શાન્ત્યાદિગુણમણ્ડિતમ્ ।
રઘૂત્તમપદદ્વન્દ્વકઞ્જભૃઙ્ગાયિતાન્તરમ્ ॥ ૫॥
રઘૂત્તમગુરું વન્દે રઘૂત્તમપદાર્ચકમ્ ।
ગામ્ભીર્યેણાર્થબાહુલ્યટીકાતાત્પર્યબોધકમ્॥ ૬॥
ભાવબોધકૃતં નૌમિ ભાવભાવિતભાવુકમ્ ।
ભાવભાજં ભાવજાદિપરીભાવપરાયણમ્॥ ૭॥

સન્ન્યાયવિવૃતેષ્ટીકાશેષસમ્પૂર્ણકારિણમ્ ।
ટીકાં દૃષ્ટ્વા પેટિકાનાં નિચયં ચ ચકાર યઃ

પ્રમેયમણિમાલાનાં સ્થાપનાય મહામતિઃ॥ ૮॥
યચ્છિષ્યશિષ્યશિષ્યાદ્યાષ્ટિપ્પણ્યાચાર્યસંજ્ઞિતાઃ ।
તમલં ભાવબોધાર્યં ભૂયો ભૂયો નમામ્યહમ્॥ ૯॥

શુકેન શાન્ત્યાદિષુ વાઙ્મયેષુ વ્યાસેન ધૈર્યેઽમ્બુધિનોપમેયમ્ ।
મનોજજિત્યાં મનસાં હિ પત્યા રઘૂત્તમાખ્યં સ્વગુરું નમામિ॥ ૧૦॥
રામ રામ તવ પાદપઙ્કજં ચિન્તયામિ ભવબન્ધમુક્તયે ।
વન્દિતં સુરનરેન્દ્રમૌલિભિર્ધ્યાયતે મનસિ યોગિભિઃ સદા॥ ૧૧॥
પિનાકિનીરસઞ્જષ્ટદેશે વાસમનોરમમ્ ।
પિનાકિપૂજ્યશ્રીમધ્વશાસ્ત્રવાર્ધિનિશાકરમ્  ॥ ૧૨॥
પઞ્ચકૈર્ભાવબોધાખ્યૈર્ગ્રન્થૈઃ પઞ્ચ લસન્મુખૈઃ ।
તત્ત્વવિજ્ઞાપકૈઃ સ્વાનામુપમેયં પિનાકિના॥ ૧૩॥
ગામ્ભીર્યે સર્વદુર્વાદિગિરિપક્ષવિદારણે ।
વિષયેષુ વિરાગિત્વે ચોપમેયં પિનાકિના॥ ૧૪॥
ધરણે ભગવન્મૂર્તેર્ભરણે ભક્તસન્તતેઃ ।
વિના વિના ચોપમેયં મેયં તત્ત્વપ્રકાશને॥ ૧૫॥
ગુરુત્વેઽખિલલોકાનાં પ્રદાનેઽભીષ્ટસન્તતેઃ ।
શિષ્યેભ્યસ્તત્ત્વવિજ્ઞાનપ્રદાને પરમં ગુરુમ્॥ ૧૬॥
સદારરામપાદાબ્જસદારતિસુધાકરમ્ ।
સદાઽરિભેદને વિષ્ણુગદારિસદૃશં સદા॥ ૧૭॥
રઘુનાથાઙ્ઘ્રિસદ્ભક્તૌ  રઘુનાથાનુજાયિતમ્ ।
રઘુનાથાર્યપાણ્યુત્થરઘુવર્યકરોદિતમ્॥ ૧૮॥
વેદેશાર્ચિતપાદાબ્જં   વેદેશાઙ્ઘ્ર્યબ્જપૂજકમ્  ।
રઘૂત્તમગુરું વન્દે રઘૂત્તમપદાર્ચકમ્॥ ૧૯॥
રઘૂત્તમગુરુસ્તોત્રસ્યાષ્ટકં યઃ પઠેન્નરઃ ।
રઘૂત્તમપ્રસાદાચ્ચ સ સર્વાભીષ્ટભાગ્ભવેત્॥ ૨૦॥
યદ્વૃન્દાવનપૂર્વતઃ  ફલવતી ધાત્રી જગત્પાવની

યામ્યાયાં તુ પિનાકિની ચલદલો મૂર્તિત્રયાધિષ્ઠિતઃ   ।
વારુણ્યાં દિશિ વામતઃ પ્રતિકૃતૌ છાયાકૃતા તિન્ત્રિણી

તદ્વૃન્દાવનમધ્યગો  ગુરુવરો ભૂયાત્ સ નઃ શ્રેયસે॥ ૨૧॥
પ્રણમત્કામધેનું ચ ભજત્સુરતરૂપમમ્ ।

શ્રીભાવબોધકૃત્પાદચિન્તામણિમુપાસ્મહે ॥ ૨૨॥
ઇતિ શ્રીરઘૂત્તમગુરુસ્તોત્રં સમ્પૂર્ણમ્ ।

